
                ապրիլի 23-ի   N 454  -Ն   որոշման
ՀԱԿԱԱԿԱՆԱՅԻՆ ԳՈՐԾՈՂՈՒԹՅՈՒՆՆԵՐԻ ԻՐԱԿԱՆԱՑՄԱՆ ԺԱՄԱՆԱԿ ՇՐՋԱԿԱ ՄԻՋԱՎԱՅՐԻ ՊԱՇՏՊԱՆՈՒԹՅԱՆ ՉԱՓՈՐՈՇԻՉՆԵՐԸ
1. Այս չափորոշիչը սահմանում է հակաականային գործողությունների իրականացման ժամանակ շրջակա միջավայրի պաշտպանությանն ուղղված նվազագույն միջոցառումներ` ապահովելով ականազերծման գործողությունների նվազագույն ազդեցությունը շրջակա միջավայրի վրա և ականազերծումից հետո այդ հողերի նպատակային օգտագործումը: 
2. Սույն չափորոշչով ներկայացված պահանջները հավասարապես կիրառելի են այլ հակաականային գործողությունների, այդ թվում` պայթուցիկ զինամթերքի վնասազերծման ժամանակ:
I. ՇՐՋԱԿԱ ՄԻՋԱՎԱՅՐԻ ՎՐԱ ԱԶԴԵՑՈՒԹՅԱՆ ՇՐՋԱՆԱԿՆԵՐԸ

3. Շրջակա միջավայրի վրա ազդեցությունը ներառում է`
1) օդի (աղմուկ, ծուխ), ջրի և հողի աղտոտման նվազեցումը.
2) թունավոր և վտանգավոր թափոնների նվազեցումը և հեռացումը.
3) էներգիայի սպառման կրճատումը.
4) CO2 արտանետումների նվազեցումը.
5) հողի օգտագործումը.
6) ժառանգականության ռիսկ: 
II. Ընդհանուր պահանջներԸ
4. Ականազերծման գործողությունները պետք է իրականացվեն առանց վնաս հասցնելու գույքին կամ ենթակառուցվածքներին` հնարավորինս նվազեցնելով շրջակա միջավայրի վրա վերջինիս ազդեցությունը և ապահովելով տեղական համայնքների և ականազերծող անձնակազմի անվտանգությունը:
5. Ականազերծման գործողությունները պլանավորելիս հարկավոր է հաշվի առնել այդ գործողությունների հնարավոր ազդեցությունները, իրականացվելիք միջոցառումները, որոնք թույլ կտան պաշտպանել շրջակա միջավայրը,  գույքը կամ ենթակառուցվածքները, ինչպես նաև անձնակազմին հնարավոր վնասները:
6. Ականազերծող կազմակերպությունները պետք է ապահովեն, որ տարածքը որտեղ իրականացվում են ականազերծման գործողությունները վերջինիս ավարտից հետո հնարավոր լինի օգտագործել ըստ նպատակի: 
7. Հատուկ ուշադրություն պետք է հատկացվի կենսաապահովման կամ տնտեսական նպատակներով օգտագործվող գույքին, ենթակառուցվածքներին և հողին` ապահովելով ականազերծումից հետո դրանց նպատակային օգտագործումը:
8. <<Ականազերծման ենթարկված հողը>> ներառում է վարչական և օժանդակման նպատակով օգտագործվող տարածքները, ինչպես օրինակ` ժամանակավոր ապաստանները (բնակարանները) կամ օժանդակ տարածքները:
III. Ականազերծման մեխանիկական գործողությունները

9. Ականազերծման ընթացքում օգտագործվող սարքերի աշխատանքը, վերա​նորոգումը, շահագործումը և սպասարկումը պետք է իրականացվի այնպես, որը հնարավորինս նվազեցնի շրջակա միջավայրի վրա դրանց ազդեցությունը:
10. ԱԳԱՄ-ը պետք է հստակեցնի ներկայացվող պահանջներն այն դեպքերի համար, երբ մեխանիկական գործողությունները ներառում են բուսականության հեռացում կամ իրականացվում են ողողամաշվածքի ենթակա տարածքների վրա` սահմանելով այն միջոցառումները, որոնք պետք է իրականացվեն ականազերծող կազմակերպության կողմից ապահովելով  բուսականության հետագա աճը և նվազեցնելով ողողամաշումը:
11. Այսպիսի միջոցառումները կարող են ներառել`
1) վերացանք կամ վերատունկ (օրինակ` խոտ, ծառեր, հողածածկույթ).
2) մշակված հողի վերադարձ ազդեցության ենթարկված տարածքներ (հող, որը ենթարկվել է մեխանիկական մաղման կամ վերականգնման և այլն).
3) քամուց պաշտպանիչ պատնեշների տեղադրում կամ կառուցում. 

4) մեխանիկական գործողությունների իրականացում այն ժամանակահատվածում, երբ հողը և բուսականությունը պակաս խոցելի են.
5) համապատասխան սարքերի օգտագործման շնորհիվ ոչ խորը փոսերի փորելը:

12. Մեխանիկական գործողությունների վերաբերյալ համայնքներին իրազեկելը ներառում է գույքի սեփականատերերին և տեղական իշխանություններին գույքի ու ենթա​կառուցվածք​ների հնարավոր վնասների մասին խորհրդատվությունը:
13. Անհրաժեշտության դեպքում ականազերծվող տարածքներում գույքի տերերին և վերահսկողներին տեղեկատվություն պետք է տրամադրվի հասցվելիք վնասները նվազա​գույնի հասցնելու ուղիների վերաբերյալ: 
IV. Պայթուցիկ զինամթերքի վնասազերծման (ՊԶՎ) գործողություններԸ
14. Ականները կամ պատերազմից մնացած պայթուցիկ զինամթերքը (ՊՊՄ) պետք է այնպես վնասազերծվեն, որպեսզի հնարավորինս նվազագույնի հասցվի շրջակա միջավայրի վրա ազդեցությունը` առանց վտանգի ենթարկելու գույքը և ենթակառուցվածքները: 
15. Եթե ականները և ՊԶՎ-ները տեղում պետք է վնասազերծվեն` վտանգելով գույքը և ենթակառուցվածները, ապա պետք է պաշտպանական միջոցառումներ իրականացվեն: 
16. Նույնիսկ պաշտպանական միջոցառումներ իրականացնելու դեպքում, եթե գույքին և ենթակառուցվածքներին վնաս հասցնելու վտանգը պահպանվում է, ապա ԱԳԱՄ-ը, տեղական իշխանությունները և համայնքները պետք է գործողությունների վերաբերյալ խորհրդա​տվություն ստանան:
17. Հարկավոր է ուշադրություն դարձնել նաև շրջակա միջավայրը (ներառյալ բուսականության) բեկորներով, թունավոր կամ վտանգավոր նյութերով աղտոտելուն, և ձեռնարկել միջոցառումներ դրանից խուսափելու կամ աղտոտումը նվազեցնելու նպատակով:
18. Բեկորները կարող են վնասել որպես փայտանյութ օգտագործվող ծառերը կամ կարող են ազդել բերքահավաքի վրա` հողում գտնվող սուր բեկորներով վնասելով կենդա​նիներին և այդ գործընթացում ներգրավված մարդկանց: 
19. Եթե հավանականությունը մեծ է, որ հողի ցնցումը կամ աղմուկը կարող են ազդել համայնքի բնակիչների վրա, ապա պետք է միջոցներ ձեռնարկվեն դրանք նվազագույնի հասցնելու ուղղությամբ: Այս միջոցառումները կարող են ներառել`
1) ականազերծման գործողությունների իրականացում` բնակելի տարածքներից հեռու գտնվող վայրերում.
2) յուրաքանչյուր միավորի առանձին ականազերծման սահմանափակում.
3) ձայնը խլացնելու նպատակով փոսերի օգտագործում.
4) պաշտպանական աշխատանքների իրականացում` հողի ցնցումները և աղմուկը սահմանափակելու համար.
5) որոշ օդերևութաբանական պայմանների առկայության դեպքում ականազերծման գործողությունների սահմանափակում, օրինակ` ցածր ամպերը կարող են մեծացնել աղմուկի ազդեցությունը:
20. ՊԶՎ-ի գործողությունների ավարտից հետո օգտագործված տարածքը ԱԳԱՄ-ի և տեղական իշխանությունների կամ համայնքների պահանջներին համապատասխան պետք է թարմացվի: Թարմացումը ներառում է`
1) վերականգնում և ջարդոնի (մնացորդի) մեծ կտորների հեռացում.
2) հիմնական ականազերծման գործողությունների արդյունքում գոյացած փոսերի և ռմբափոսերի լցնում.
3) այն տարածքների ցանկապատում և նշագրում, որտեղ հողում հնարավոր է լինեն մնացորդային ոչ պայթուցիկ վտանգավոր մետաղներ:
V. Անվտանգ տարածքների պաշտպանությունը վտանգավոր աղտոտումից

21. Անվտանգ տարածքների պահպանումը վտանգավոր աղտոտումից ներառում է` 

1) աշխատանքային տարածքներից ականների կամ ՊԶՎ-ների տեղաշարժի արգելումը, եթե դա նախատեսված չէ ականազերծման կամ այլ լիազորված գործողությունների ծրագրով.
2) աշխատանքային գոտուց տեղափոխվող ցանկացած ականի կամ ՊԶՎ-ի դեպքում մինչև դրանց վնասազերծումը համապատասխան անվտանգության ապահովումը.
3) աշխատանքային տարածքներից տեղափոխված փաթեթավորված նյութի <<Պայթուցիկներից զերծ>> (ՊԶ) և վտանգավոր նյութերի և ուսուցման նպատակով օգտագործվելիք ականների կամ ՊՊՄ-ների մանրակրկիտ ստուգումների ապահովումը. 

4) գնահատված վտանգի գոտու հարակից տարածքների մանրակրկիտ մեխա​նիկական ստուգումը:

22.  Բեկորները, գլաքարերը, մետաղալարերը և ցանկացած այլ մնացուկ, որոնք կարող են արգելքներ ստեղծել, պետք է հեռացվեն համաձայն թափոնների (աղբի) կառավարման մասին տեղական կանոնակարգերի և ԱԳԱՄ-ի պահանջների: Անհրաժեշտության դեպքում դրա մասին հարկավոր է տեղեկացնել տեղական համայնքներին:
23. Մաքրված տարածքի շուրջ ցանկապատերի և նշագրերի հեռացումը կամ տեղափոխությունը և դրանց վերացնելը սովորաբար տարբեր գործողություններ են: Այդ երկու գործողություններն ականազերծման պայմանագրով պետք է հստակորեն սահմանազատվեն:
24. Բեկորները, գլաքարերը կամ մետաղալարերն աշխատանքային տեղանքին կից նախապես սահմանված վայր տեղափոխելու դեպքում մինչև տեղափոխելը հարկավոր է հավաստիանալ, որ տվյալ տեղանքը մաքուր է ականներից և ՊՊՄ-ներից: Եղած բեկորները, գլաքարերը և մետաղալարերը մինչև նոր վայր տեղափոխելը պետք է ամբողջությամբ ստուգվեն հավաստիանալու համար, որ վերջիններս չեն ներառում վտանգավոր բաղադրիչներ: 
25. ԱԳԱՄ-ի կամ տեղական իշխանությունների պահանջով տվյալ տեղանքը պետք է նշագրվի  և առանձնացվի որպես վտանգավոր թափոնների կուտակման վայր: Հնարավորու​թյան դեպքում խրախուսվում է նյութերի վերամշակումը:
VI. Թունավոր ԵՎ վտանգավոր թափոնների հեռացումը

26. Սովորաբար ականներում թունավոր կամ վտանգավոր թափոններ չկան, սակայն եթե դրանց պայթուցիկ պարունակությունը բաց է, ապա դրանց մնացորդները կարող են անցնել հողի և ջրի մեջ, որն իր հերթին կարող է զգալիորեն ազդել շրջակա միջավայրի վրա:
27. Բացի դրանից` նետվող զինամքերքը և պայթուցիկ համակարգերը կարող են պարունակել ազբեստ և հրթիռային հեղուկ վառելիք: Կարող են հանդիպել նաև քիմիական զենքեր, այդ թվում` քլոր և իպրիտ (մանանեխային գազ) պարունակող զինամթերք, ինչպես նաև դատարկված ուրանային արկեր: 
28. Թունավոր և վտանգավոր թափոնների այլ օրինակ կարող են հանդիսանալ`
1) բռնկվող նյութերը, յուղային թափոնները, քսուքները, վառելիքի զտիչները (ՎԶ).
2) մարտկոցները.
3) բժշկական թափոնները, հին դեղորայքը և այլ քիմիկատներ:
29. Ականազերծման գործողությունների արդյունքում առաջացած ցանկացած թունա​վոր կամ վտանգավոր նյութ պետք է սահմանված կարգով հեռացվի:
 30. Ականազերծման գործողությունների արդյունքում առաջացած թունավոր և վտանգավոր թափոները չպետք է թաղվեն աշխատանքային տարածքում, դրանք պետք է հավաքվեն և տեղափոխվեն դրանց համար նախատեսված հատուկ վայր:
31. Թունավոր և վտանգավոր թափոները պետք է պահվեն այդ նպատակների համար նախատեսված հերմետիկ կոնտեյներների մեջ: 
32. Օգտագործված մարտկոցները կարող են հավաքվել մինչև մեկ տարվա ընթացքում` նախքան տարածքից դրանք հեռացնելը` վերամշակման կամ ոչնչացման նպատակով:
VII. Ջրային հոսանքների խցանումը

33. Ականազերծող կազմակերպությունները չպետք է խցանեն կամ փոխեն ջրային բնական հոսանքները, եթե առանց այդպիսի խցանման կամ հոսանքի հունը փոխելու հնա​րավոր չէ իրականացնել ականազերծման աշխատանքները: Նման անհրաժեշտության դեպքում հարկավոր է խորհրդակցել հողերի սեփականատերերի կամ համայնքի ղեկավա​րության հետ և ձեռք բերել նրանց համաձայնությունը նախքան աշխատանքներն սկսելը:
VIII. Օդի որակի վատթարացումը

34. Գործողություններն իրականացնելիս ականազերծող կազմակերպությունները պետք է քաջատեղյակ լինեն տեղական համայնքների դիրքին, տարածքում քամու ուղղությանը, ինչպես նաև քամու կողմից ծուխը, փոշին և թունավոր արտանետումները համայնքների ուղղությամբ քշելու հավանականությանը: Ականազերծող կազմակերպությունները պետք է հնարավորինս նվազեցնեն տեղական համայնքների վրա օդի որակի վատթարացման բացասական ազդեցությունը:
35. Բոլոր այն դեպքերում, երբ հնարավոր է օդի որակի վատթարացման ազդեցություն տեղական համայնքների վրա, ականազերծող կազմակերպությունները պետք է տեղական համայնքներին և իշխանություններին տեղեկացնեն օդի որակի վատթարացման ծավալի, մասշտաբի, տևողության, ինչպես նաև հնարավոր տարահանման մասին: 
IX. Բուսականության այրումը

36. Հարկավոր է խուսափել բուսականությունն այրելուց, այնուամենայնիվ, եթե դրա անհրա​ժեշտությունը կա, ապա հնարավորության դեպքում պետք է իրականացնել հետևյալ վերահսկիչ միջոցառումները`
1) բուսականությունն այրելու պլանները պետք է քննարկվեն հողատերերի և տեղական իշխանությունների հետ.
2) հողօգտագործողներին և տեղական իշխանություններին տեղեկացնել ականների/ՊՊՄ տեսակների և դրանց հնարավոր վտանգի մասին (բեկորներ, ցնցումներ, թունավոր նյութեր, ծուխ և այլն), որը կարող է առաջանալ բուսականության այրումից.
3) թափոնները չպետք է այրել գիշերը կամ թողնել, որ դրանք այրվեն գիշերվա ընթացքում.
4) այրումը չի կարելի սկսել առանց տվյալ տեղանքում վերահսկման նպատակով համապատասխան անձնակազմի և հրդեհը մարող սարքերի առկայության.
5) մինչև այրման գործընթացն սկսելը հարկավոր է հաշվի առնել քամու և խոնավության հետ կապված իրավիճակը.
6) այրման գործընթացում ներգրավված ամբողջ անձնակազմը պետք է տեղեկացված լինի այրման պլանի մասին` ներառյալ բոլոր անվտանգության միջոցառումները.
7) այրման ուղղությունը որոշելիս` թե այրումը վերահսկելու, և թե տեղական համայնքների վրա ծխի և մոխրի ազդեցությունը նվազեցնելու նպատակով, հարկավոր է հաշվի առնել քամու ուղղությունը.
8) վերահսկման նպատակով այրվող գոտու ամբողջ շրջագծով պետք է ապահովել մուտքի տարածքներ.
9) այրումը պետք է կատարվի դեպի հրդեհի բնական արգելքները` ճանապարհները, արահետներ և այլն: Սակայն եթե դա հնարավոր չէ և այրման ենթակա տարածքի շրջագիծը պատված է բուսականությամբ, վերջինս հարկավոր է խոնավեցնել նախքան այրումը և շրջագծի շուրջ կանգնած հրշեջ սարքավորումներով զինված անձնակազմը պետք է հսկի իրավիճակը:
X. Զինապաշարների ոչնչացման գործողությունները

37. Զինապաշարների ոչնչացումը պետք է պլանավորվի և իրականացվի այնպես, որ նվազագույնի հասցվի շրջակա միջավայրի վրա ազդեցությունը: Եթե ԱԳԱՄ-ն անհրաժեշտ համարի, ապա կարող է իրականացվել շրջակա միջավայրի վրա ազդեցության գնահատում (ՇՄԱԳ):
XI. Աշխատանքային տեղամասերը ԵՎ ժամանակավոր կառույցները

38. Աշխատանքային տեղամասի և ժամանակավոր կառույցների ընտրության և տեղակայման ժամանակ հարկավոր է հաշվի առնել շրջակա միջավայրի պաշտպանությունը:
39. Աշխատանքային տեղամասերը և ժամանակավոր կառույցները պետք է կառուցվեն բացառելով հողի և ջրային (այդ թվում` ստորջրյա) համակարգի աղտոտումը, ինչպես նաև բնության և կենդանական աշխարհի վրա ազդեցությունը: Անհրաժեշտության դեպքում հարկավոր է կառուցել ժամանակավոր կառույցներ` համաձայնեցնելով համայնքի հետ, որպեսզի այդ կառույցները հակառակ ազդեցություն չթողնեն տեղական պայմանների, տնտեսական գործունեության կամ սոցիալ-մշակութային արժեքների վրա:
XII. Զուգարանները

 40. Արտաթորանքը չպետք է թափվի ջրային հոսանքների մեջ կամ հողի մակերեսին: Հնարավորության դեպքում, ականազերծման բոլոր տեղամասերում և ժամանակավոր կառույցներում հարկավոր է կառուցել ժամանակավոր զուգարաններ: Դրանցում պետք է հարմարեցված լինեն կախովի ջրային բաքեր, որոնք կեղտաջրերը կմղեն կոյուղի-տանկերներ` հետագա ոչնչացման համար, կամ միացված լինեն սեպտիկ տանկերների և անվտանգ կեղտահեռացման համակարգին: 
41. Այն դեպքերում, երբ օգտագործվում են զուգարաններ, հարկավոր է նախատեսել մեկ զուգարան` յուրաքանչյուր 20 մարդու համար: Դրանք պետք է տեղադրված լինեն կառույցների կամ սննդի պատրաստման տարածքներից առնվազն 6 մետր հեռավորու​թյան վրա և ջրային հոսանքներից կամ հորերից 20 մետր հեռավորության վրա:

42. Բոլոր զուգարանները պետք է կառուցվեն այնպես, որ չաղտոտեն տվյալ տարածքի ջրամատակարարման համակարգերը:

43. Ոչ խորը զուգարանահորերը (մի քանի օրվա համար նախատեսված) պետք է ունենան առնվազն 30 x 75 սմ լայնություն և 1-1.5 մ խորություն: Խորը զուգարանահորերը (մի քանի ամսվա համար նախատեսված) պետք է ունենան առնվազն 2 - 2.75 մ խորություն: Լցվելու դեպքում պետք է առնվազն 0.5մ հողե շերտով ծածկել փոսը:

XIII. Կենցաղային աղբը

44. Տեղամասից հավաքված աղբը պետք է ոչնչացվի դրա համար նախատեսված աղբավայրերում: Ականազերծման ժամանակ թափված աղբը պետք է մաքրվի: Աղբը կարող է հողում թաղվել միայն տեղական համայնքի/իշխանությունների թույլտվության դեպքում և փոխադարձաբար համաձայնեցված վայրերում:
45. Աղբափոսերը պետք է փորվեն ջրային հոսանքներից կամ հորերից հեռու գտնվող վայրերում և պետք է այնպես կառուցվեն, որ չաղտոտեն ստորգետնյա ջրերը: Աղբափոսի հատակը պետք է լինի առնվազն 2 մ ստորգետնյա ջրերի մակարդակից բարձր: Աղբափոսը պետք է այնքան խորը լինի, որպեսզի հնարավոր լինի լցվելու դեպքում այն ծածկել 1 մ խորությամբ հողի շերտով:
46. Հարկավոր է ուշադիր լինել որպեսզի հողում չթաղվեն վտանգավոր աղբի տեսակներ (նավթամթերք, վտանգավոր մետաղներ և այլն):
XIV. Կեղտաջրերը

47. Լողանալու, լվացվելու կամ խոհանոցի տարածքի աշխատանքների արդյունքում գոյացած կեղտաջրերը պետք է լցվեն ներծծվող փոսեր, որոնք պետք է բավական մեծ լինեն` կեղտաջրերի ամբողջ ծավալը պահելու համար: Ներծծող փոսերը պետք է ունենան առնվազն 75սմ x 75սմ լայնություն և 1մ խորություն: Կեղտաջրերը չպետք է թափվեն հողի բաց մակերեսին կամ ջրային հոսանքների մեջ: 
XV. Կենցաղային ջրամատակարարումը

48. Կենցաղային ջրամատակարարումը պետք է կազմակերպվի այնպես, որ չխանգարի համայնքի ջրամատակարարմանը: Հակառակ դեպքում հարկավոր է խորհրդակցել համայնքի բնակիչների հետ և համաձայնեցնել ջրամատակարարման փոփոխված կարգը:
XVI. Վառելիքի, նավթի եՎ քսայուղերի (ՎՔՆ) տարածքները

49. Ականազերծող կազմակերպությունները պետք է ապահովեն, որ աշխատանքի ընթացքում կիրառվեն համապատասխան կարգեր, որոնց համաձայն ՎՔՆ-ի արտահոսքն անմիջապես պետք է մաքրվի: ՎՔՆ-ի թափվելու արդյունքում աղտոտված նյութերը պետք է հավաքվեն և ոչնչացվեն հսկվող աղբավայրում կամ այդ նպատակի համար հատկացված և ԱԳԱՄ-ի կողմից թույլատրված վայրում, որտեղ հնարավոր է կանխել հողի մեջ ՎՔՆ-ի արտահոսքը:
50. Այն դեպքերում, երբ անհրաժեշտ է կառուցել վառելիքի պահեստներ, հարկավոր է ստանձնել կանխարգելիչ քայլեր և ապահովել ՎՔՆ-ի անվտանգ և ապահով պահպանումն ու թույլ չտալ, որ այն աղտոտի հողը կամ ստորգետնյա ջրերը: Կանխարգելիչ քայլերից են` 
1) վառելիքի պահեստը պետք է գտնվի ջրային հոսանքներից առնվազն 30 մ հեռու.
2) պահեստավորման համար օգտագործվող բոլոր բաքերը, կոնտեյներները և վառելիքի հեռացման սարքավորումները պետք է անցնեն կանոնավոր տեխնիկական սպասարկում և զննում` երաշխավորելու համար արտահոսքի բացակայությունը.
3) փոխադրամիջոցները և սարքավորումները պետք է վառելիքով լցավորվեն հարթ մակերեսի կամ մեծ թավայանման հարթակի վրա, որպեսզի թափված ՎՔՆ-ն մաքրվի և հեռացվի շրջակա միջավայրի համար անվնաս եղանակով:
XVII. Պահպանման տարածքները

51. Այն դեպքերում, երբ պահանջվում է փոխադրամիջոցների, մեքենաների և սարքավորումների տեխնիկական սպասարկում, նորոգում կամ լվացում աշխա​տան​քային տեղամասում, հարկավոր է առանձին տեղ հատկացնել այդ նպատակի համար: Բնապահպանական միջոցառումների թվում են`
1) կեղտաջրերը չպետք է թափանցեն ջրային հոսանքների մեջ.
2) չորացված նավթամթերքը պետք է հավաքվի որևէ տարայի միջոցով և հեռացվի (ոչնչացվի)  շրջակա միջավայրի համար անվնաս եղանակով.
3) տեխնիկական սպասարկման ընթացքում օգտագործված մասերը, կողմնակի նյութերը կամ այլ աղբը (բացի օգտագործված քսայուղերից) պետք է ոչնչացվեն այնպես, ինչպես կենցաղային աղբի դեպքում է:
XVIII. Ականազերծման աշխատանքների ավարտից
 հետո կատարվող քայլերը
52. Ականազերծման աշխատանքների ավարտից հետո բոլոր ժամանակավոր շինությունները, սարքավորումները, ավելացած նյութերը, ցանկապատները (բացառու​թյամբ վտանգավոր տարածքները նշագրող ցանկապատների) և մյուս նմանատիպ առարկաները պետք է հեռացվեն տարածքից: 
53. Զուգարանները, ներծծող փոսերը և աղբափոսերը պետք է լցվեն, ծածկվեն հողով և պատվեն մակերեսային շերտով` ողողամաշումից խուսափելու և բուսականու-թյան բնական աճն ապահովելու համար:
XIX. Վտանգավոր նյութերի տեղափոխումը

54. Բնապահպանական վնաս հասցնելու հավանականություն ունեցող վտանգավոր, թունավոր կամ դյուրավառ նյութերը տեղափոխելիս հարկավոր է ռիսկը նվազագույնին հասցնող կանխարգելիչ միջոցառումներ իրականացնել, այդ թվում`
1) բոլոր նյութերը տեղափոխել կոնտեյներներով` նվազեցնելու կամ կանխելու համար հեղուկի թափվելը կամ արտահոսքը.
2) նյութերն անվտանգ և ապահով կերպով բեռնել տրանսպորտային միջոց.
3) իրականացնել տեղափոխվող նյութերին համապատասխան հակահրդեհային միջոցառումներ.
4) վտանգավոր նյութեր տեղափոխող փոխադրամիջոցները վարել անվտանգ և զգույշ կերպով:
XX. Մշակութային կամ պատմական արժեք ներկայացնող տարածքներԸ
55. Ականազերծման աշխատանքները կարող են կատարվել պատմական կամ մշակութային արժեք ներկայացնող տարածքներում: Նման դեպքերում ականազերծող կազմա​կերպությունը պետք է ստանձնի բոլոր հնարավոր քայլերը` կանխելու համար այդ տարածքին հասցվող վտանգը:
56. Այսպիսի քայլերից կարող է լինել աշխատանքային տեղամասում հայտնաբերված ականների կամ ՊՊՄ-ի տեղափոխումը ոչնչացման այլ վայր: Եթե դրանց տեղափոխումը վտանգավոր է և հարկավոր է տեղում վնասազերծել, ապա հարկավոր է իրականացնել պաշտպանիչ միջոցառումներ:
57. Եթե ականազերծման ժամանակ հայտնաբերվել է որևէ առարկա, որը կասկածվում է որ իրենից ներկայացնում է պատմամշակութային արժեք, ապա այդ տարածքում աշխատանքները պետք է դադարեցվեն և դեպքի մասին հարկավոր է զեկուցել ԱԳԱՄ-ին:
XXI. Բնապահպանական պատահարները

58. Բնապահպանական պատահարների մասին հարկավոր է տեղեկացնել ԱԳԱՄ-ին` պատահարից անմիջապես հետո հնարավորինս սեղմ ժամկետներում: Հարկավոր է տեղեկացնել պատահարի հետ կապված բոլոր հանգամանքների, ստանձնած քայլերի, դրանց արդյունքների և շրջակա միջավայրի վրա դրանց ազդեցության մասին:
59. ԱԳԱՄ-ը կարող է հետաքննել ականազերծման ժամանակ պատահած բնապահպանական պատահարը: 
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ
ԿԱՌԱՎԱՐՈՒԹՅԱՆ  ԱՇԽԱՏԱԿԱԶՄԻ

           ՂԵԿԱՎԱՐ-ՆԱԽԱՐԱՐ 



Դ. ՀԱՐՈՒԹՅՈՒՆՅԱՆ
